
Matuod nga reporma sa duta kag pungsodnon demokratiko nga rebolusyon



Libre nga pagpanagtag sang duta sa mga mangunguma nga nagaugmad sang duta ukon matuod nga reporma sa duta ang pinakasandigan nga solusyon, indi lang sa ginapangatubang subong nga krisis sa pagkaon kag agrikultura, kundi pati sa pangkabilogan nga problema sang paghagmak sang ekonomiya sang sistema nga malakolonyal kag malapyudal sa Pilipinas.

Subong, labaw san-o man, ilabi nga bilidhon kag hinanali ang kinahanglanon nga isulong ang paghimakas para sa matuod nga reporma sa duta sa atubang sang paglala sang pag-antus sang bug-os nga pumuluyo, ilabi na sang masang mangunguma sa kabukiran.

Ilabi pa nga nagatingkad ang panawagan nga ini sa atubang sang krisis sa pagkaon, kag kabilogan nga krisis sa ekonomiya. Nagalupad ang presyo sang bugas kadungan ang 6.1% implasyon sadtong Setyembre, nga nagapamatuod nga wala sang pulos, peke ang mga pasalig nga kasulhayan, kag palpak kag ilabi nga paantus ang mga tikang sang rehimen Marcos.

Taas ang presyo sang bugas nga nagapanguna tuga sang taas nga gasto sa produksyon, kung sa diin daku nga bahin ang ginabug-os sang arkila ukon buhis sa duta ilabi na sa mga humayan, dala na ang taas nga presyo sang ginapasulod nga pasi, kagamitan kag iban pa nga kinahanglanon sa produksyon. Lapnagon ang pagkaputo, pagkabangkarote ukon pagkalubong sa utang sang masang mangunguma.

Nagakauntat ukon nagagamay ang produksyon tungod sa atrasado nga sistema sa pagpanguma. Sa kalabanan, manu-mano, nagasalig sa ulan, ginagmay, kag pamilyahan pa sa gihapon ang produksyon pang-agrikultura sa Pilipinas. Indi magnubo sa 60% sang mga ulumhan ang mas manubo sa isa ka ektarya lang ang takos. Masobra 50% sang duta nga ginaugmad ang yara sa kamot sang 11% lang sang tag-iya sang duta. Pipila lang ka pamilya ang nagapanag-iya sa linibo ka ektarya nga kadutaan pang-agrikultura. Wala sang sandigan nga industriya ang pungsod.

Padayon nga ginapatay sang todo nga liberalisasyon sa importasyon ang lokal nga produksyon pang-agrikultura. Kung sang una makasabat sa kaugalingon, subong nagalab-ot sa 20% ang suplay sang bugas nga ginapasulod sa Pilipinas. Nagadako ang ginapasulod ukon ginatambak nga imported nga sibuyas, monggo, nagkalain-lain nga utan, pati na ang karne sang manok kag baboy. Halos lubos na nga ginpatay sang pag-import ang lokal nga produksyon sang ahos.

Hugot ang kontrol kag manipulasyon sang kartel sang dalagko nga komprador burgesya nga komersyante kag importer, sa suplay kag presyo sang bugas kag iban pa nga produktong pang-agrikultura. Binilyon ka piso ang ila ginakamol sa sobra nga pagpanghalit sa pumuluyo.

Mayorya sa pumuluyong Pilipino ang ginabug-os sang mga mangunguma, mamumugon sa uma kag populasyon nga nahigot sa agrikultura ukon duna nga ekonomiya. Nagapanguna nila nga palaligban amo ang kawad-on sang kaugalingon nga duta nga matalauma. Ginapalala pa ini sang pagpang-angkon sang duta sang mga agalon mayduta, amo man sang dalagko nga kapitalista nga kumpanya sang pagmina, plantasyon, ekoturismo kag mga proyekto pang-imprastrakltura, nga nagatabog sa ginatos ka linibo nga mga mangunguma sa ila duta.

Ilabi pa nga paantus ang ginapangatubang sang masang mangunguma sa ginatos ka mga baryo nga ginasakop kag ginauyatan sang mga yunit sang militar kag nagakontrol sa populasyon, komersyo kag produksyon sa tabon sang kontra-insurhensya. Patarasak ang paglapas sang mga pasista nga galamay sang estado sa tawhanon nga kinamatarung kag mga kinamatarung pang-ekonomiya sang masa sa kabukiran.

Tungod wala sang matuod nga reporma sa duta, lapnagon ang pagpanghugakom, konbersyon sang duta, kag wala sang nagakaangay nga industriyalisasyon sa pungsod, nagadaku nga nagadaku ang sobra nga pwersa sang pamugon sa kabukiran. Minilyon ang wala sang duta pero nagapabilin nga ginahigot sang linibo nga pisi sa ekonomiyang agraryo. Ginapaantus sila sang nagkalain-lain nga dagway sang pyudal kag malapyudal nga pagpamigos kag pagpanghimulos.

Nagalab-ot na sa 14 ang ginpatuman nga peke nga programa sa reporma sa duta sa Pilipinas sa nagligad nga siglo, kabahin ang Presidential Decree 27 sa idalom sang diktadura nga Marcos kag Comprehensive Agrarian Reform Program (CARP) kag CARPER sa idalom sang mga nagsunod nga rehimen. Tanan nga ini ang peke kag mga pakuno-kuno nga programa nga wala nagtuman sa sandigan nga katuyuan sang reporma sa duta nga libreng ipanagtag ang duta sa mga naga-ugmad sini.

Peke man ang ginapabugal sang subong nga rehimen Marcos nga New Agrarian Emancipation Act, nga kuno para panason na ang utang sa amortisasyon kag ihatag na ang titulo sang duta sa mga mangunguma sa idalom sang CARP. Sa atubang sang paghari sang dalagko nga asendero kag dumuluong nga kapitalista, pagkabangkarote ukon pagkalubong sa utang sang masang mangunguma, sigurado nga magapadulong lang ini sa lapnagon nga pagpanghugakom sang duta sa porma sang ligal ukon pwersahan nga “pagbakal” sang mga titulo. Ang tikang nga ini ang kasugpon sang programa sang World Bank nga pabaskugon.

Pareho sang sa idalom sang programa nga Masagana 99 sang amay nga diktador nga naglubong sa ginatos ka linibo ka pamilya nga mangunguma sa utang nga nagdala sang lapnagon nga pagpanghugakom sang duta kag pagpatay sang mga lokal nga binhi, ginaduso ni Marcos subong ang paggamit sang mga binhi sang humay nga “high-yielding” ukon dako ang ani nga nasandig sa malahalon nga pestisidyo, pabor sa interes sang mga dumuluong dalagko nga kapitalistang agribisnes, kag kabaliskaran sa kaayuhan sang masang mangunguma.

Sa atubang sang mga patakaran kag tikang sini nga bunggo sa interes kag kaayuhan sang masang mangunguma, dapat sila lapnagon nga mag-ugyon, maghulag kag magbato agud ipalanog ang ila demanda para sa matuod nga reporma sa duta kag mga kasugpon nga hinanali nga tikang. Kadungan sini dapat nga pabaskugon ang ila paghimakas para panubuon ang buhis sa duta ukon partihanay sa ani pabor sa mga nagabungkal sang duta, dulaon ang usura, pataason ang presyo sang baligyaanay sang ani, kag iban pa nga hinanali nga kinahanglanon.

Ang pagbato para sa matuod nga reporma sa duta ang naangot kag lubos lang nga madaug sa pagsulong sang pungsodnon-demokratiko nga paghimakas. Sa pihak nga bahin, indi lubos nga magasulong ang pungsodnon-demokratiko nga kahublagan kung indi mabaskog nga isulong ang kahublagan para sa matuod nga reporma sa duta nga amo ang nagapanguna nga demokratikong demanda sang mayorya sang pumuluyong Pilipino.

Ang paghimakas para sa matuod nga reporma sa duta ang nagapanguna nga nagabug-os sang rebolusyong agraryo ang kabuhi-kag-kamatayon nga paghimakas sa sahi sang masang mangunguma para dulaon ang gahum sang mga agalon mayduta. Ginasulong ini sang rebolusyonaryong kahublagan masa sang mga mangunguma sa kabukiran paagi sang Pungsodnon nga Kahublagan sang Mangunguma (PKM) katimbang ang armadong paghimakas nga ginasulong sang Bagong Hukbong Bayan. Nagaserbe ini nga basehan sang pagpundar sang rebolusyonaryong kusog para sa pangmalawigon nga inaway banwa.




Usura: Pagpangilkil sa kabukiran

Halos tanan nga magagmay kag nahanunga nga mangunguma ang nagapangutang para masabat ang ila gasto sa produksyon. Ini tungod masyado ka kulang ang ila kapital agud masabat ang nagadako nga gasto sa malahalon nga imported nga input sa produksyon. Wala man sang subsidyo ang estado para sa produksyon pang-agrikultura sa Pilipinas (indi pareho sa Vietnam). Kalabanan sang mga mangunguma hagmak ang palangabuhian, kag natulod sa bibi sang pagkabangkarote. Sa kahimtangan nga ini, ilabi pa nga nagatingkad ang pangpangilkil sang mga usurero sa ila sa porma sang mahimuslanon nga interes sa pautang.

Pagpuga sang mga ahensya nga microfinance

Sa mga humayan sang Mindoro, masami nga nagapangutang ang mga mangunguma sa mga microlending agency, dugang sa mga bangko. Samtang nagapanukot ang mga bangko sang 4% nga interes, tubtob 15% ang ginasukot sang mga microlending agency kada tig-alani.

Masami nagalab-ot sa ₱90,000 ang kinahanglan nga utangon sang mga mangunguma sa mga bangko kag microlending agency para sa pagtanom sang humay sa 1.5 ektarya nga duta. Sa isa ka siklo sang pagtanom, masobra ₱99,000 ang iya nga gasto para maka-prodyus sang 130 ka sako sang humay. Kung yara sa ₱14 kada kilo ang baklanay, mahimo siya makaganar sang kabilugan nga ₱100,100. Pero pagkatapos ibuhin ang gasto sa produksyon, yara sa ₱968 lang ang nabilin sa iya, katumbas sang ₱8 kada adlaw para sa apat ka bulan nga pagpanguma. Lugi kag wala-wala siya sa posisyon nga mabayaran ang orihinal niya nga utang.

Sa amo pa man, semanal ang pagsukot sang utang kag interes sang mga microlending agency gamit ang agresibo nga mga pamaagi. Para iduso ang pagpangolekta, “ginaorganisa” sang mga ini ang mga mangunguma sa mga organisasyon ukon base sa ila pagtuluohan. Magluwas sa sukot sa utang, pwersahan nga nagapangulekta ang mga ini sang “seguro” kag “supot” nga nagaserbe nga “pauna nga bayad” sa sunod nga mga utang. Indi ini pwede nga gamiton ukon bawion sang mga mangunguma para sa ila kinahanglanon.

Kinahanglanon nga mangutang sang nga mangunguma sa iban nga ahensya para bayaran ang ila mga gin-utang, pati na ang para sa masunod nga tigtalanom. Wala sang padulongan ang palakat nga ini kundi ang pagkaremata sang duta kag iban nila nga gamit sa produksyon.

Nagsugod ang microlending sa Pilipinas sadtong dekada 1990 sa duso sang World Bank kag Asian Development Bank. Tubtob subong, ang mga ini ang pinakadako nga ginakuhaan sang kapital, kag nagakandos sang pinakadalagko nga ganansya. Isa diri ang Center for Agriculture and Rural Development (CARD) sang ADB nga ginabulubanta may 1.3 milyon nga manogpangutang sa bilog nga Pilipinas. Sa abereyds, nagabulos-bulos nga nagapangutang ang mga mangunguma sa 2-3 microlending agency para sa pang-adlaw-adlaw nga gasto kag para ipang-bayad sa nagaluntad nila nga mga utang.

Pagpanghimulos nga komersyante-usurero

Sa Cagayan kag Isabela, nagdagsa ang mga komersyante-usurero, isa ka tipo sang usurero nga ginbun-ag sang monopolyo kapitalista sa agrokemikal kag dalagko nga kumprador nga may kahilabtanan sa produksyon sang binhi nga hybrid. Sa kasaysayan sang rehiyon, nagtuhaw kag nagdamo ang mga usurero nga ini sa panahon sang diktadurang Marcos kung sa diin ginduso ang paggamit sang imported nga binhi nga high-yield variety sa idalom sang peke nga programang “Green Revolution.”

Sa aminhan-katundan sang Cagayan, ang interes sa pautang ang nagalab-ot sang 25%-35% kada patanom ukon 5%-7% kada bulan. Sa patag naman sang sur sang Isabela, 5%-10% ang interes kada bulan. Kung indi makabayad sa prinsipal kag interes sini sa ikalima nga bulan, igapatong ang 5% sa prinsipal kag natipon nga mga interes sini.

Indi luwas ang mga mangunguma sa pagbayad bisan sa panahon sang mga kalamidad. May mga higayon pa nga ginapasakaan sang mga usurero ang interes sa tunga sang lapnagon nga kahalitan kag trahedya nga tuga sang baskog nga bagyo, pagbaha ukon pag-ulan.

Masami nga tabid sa pagpautang ang pag-obligar sa mga mangunguma nga sa ila lang ibaligya ang ila mga produkto. Sa plastar nga ini, dugang pa nila nga ginahimuslan ang mga mangunguma paagi sa nagkalain-lain nga porma sang komersyante nga pagpangdaya. Ang mga komersyante ang nagatalana kung ano nga klase, tatak kag presyo sang binhi nga mais, abono, pestisidyo kag herbisidyo ang pagabaklon sa ila sang mangunguma.

Kadam-an sa mga usurero ang nagapangayo sang kolateral sa ginapautang, nga sa masami amo ang duta ukon karabaw sang mangunguma. Masami man nga kapid sang pagpang-usura ang pagpakahuya, pareho sang pagbuyayaw, pagpaninggit kag kung kis-a ang pagpanakit sa mga mangunguma.

Paglubong sa sistemang alili

Samtang lapnagon ang usura sang mga komersyante kag microlending agency, indi sa gihapon madula kag pinakabaskog pa sa gihapon ang tradisyunal nga mga usurero sa kabukiran ang mga agalon mayduta. Tingkad ini sa Masbate, kung sa diin ginlubong sang mga ini sa utang ang mga mangunguma nga nagapanag-iya na sang kaugalingon nga duta sa idalom sang sistema nga “alili.”

Sa isa ka ektarya nga duta, masami nga nagagasto ang mangunguma sang ₱26,400 para makaani sang 48 ka sako sang humay. Sa idalom sang alili, mangutang ang mangunguma sang ₱10,000 para makabulig sa galastuhon sa produksyon. Pagabayran niya ini sang 20 ka sako sang humay. Sa baklanay nga ₱1,000-₱1,100 kada sako sang humay, nagalagting nga 100% ang ginansya sang usurero nga agalon mayduta.

Igabuhin pa sa ani ang walo ka sako sang humay bilang pangbayad sa tatlo ka sako nga gin-utang sa abono. Sa katapusan sang ani, walo ka sako sang humay lang ang nagakabilin sa mangunguma. Kinahanglan niya ini nga palab-uton tubtob sa masunod nga siklo sang patanom.




#ML51: Hublag batuk sa nagasingki nga pasismo sang bata sang diktador



Gindumdom sang linibo ka mga Pilipino sadtong Setyembre 21 ang ika-51 nga anibersaryo sang pagdeklarar sang laye militar sa atubang sang nagasingki nga pasismo kag korapsyon sang rehimen ni Ferdinand Marcos Jr. Ginlunsar sang mga progresibo nga grupo sa pagpanguna sang Bagong Alyansang Makabayan ang demonstrasyon sa Manila kadungan sang hublag sa siyam ka prubinsya kag walo ka pungsod sa luwas nga may tema nga “Martial Law sadto, Terror Law subong.”

Masobra 6,000 ang nagmartsa halin sa Liwasang Bonifacio padulong Mendiola sa Manila. Nanawagan sila sang hustisya para sa linibo ka biktima sang paglapas sa tawhanon nga kinamatarung sa panahon sang diktadura kag sa mga nagsunod nga rehimen. Ginpabutyag nila sa protesta ang panawagan nga ibasura ang Anti-Terrorism Act of 2020 (ATA). Sandig sa ila, ang kultura sang wala pagpang-alang-alang sa panahon subong kag paghinabon sa mga krimen sang estado ang kabahin sang “palanublion sang laye militar” nga ginapadayon sang rehimen Marcos II.

Bag-o sini, nagpiket ang mga organisasyon halin sa Southern Tagalog sa atubang sang embahada sang US kag sa Korte Suprema sa pareho nga adlaw. Naglunsar man sang mga protesta ang mga grupo sang mga pamatan-on sa 12 ka buluthuan sa Metro Manila. Sa Intramuros, ginpangunahan sang mga nagasaway sa pagpangdaya sa eleksyon 2022 ang isa ka misa sang banwa sa atubang sang Commission on Elections.

Sa Baguio City, masobra 800 pamatan-on ang nag-gwa sa ila klase kag nagmartsa sa kalawigon sang Session Road. Sa Tacloban City, ginhiwat ang hublag halin sa sulod sang UP-Tacloban. Naglunsar man sang malip-ot nga programa ang mga katapo sang progresibo nga asosasyon sa Cavite kag Pampanga, kag sa Legazpi City kag Naga City.

Nag-ululupod sa isa ka misa sang banwa ang mga Negrosanon sa Escalante City, samtang isa ka protesta ang ginlunsar sa Bacolod City. Kapareho nga mga protesta ang ginpatigayon sa mga syudad sang Iloilo, Cebu, Davao kag Tuguegarao.

Sa luwas sang pungsod, naghiwat sang dalagkuan nga protesta ang Malaya Movement USA sa New York City sadtong Setyembre 18, kadungan sang kongreso sini. Ginduso sini nga untaton ang ayuda militar kag pondo sa pasismo sang gubyerno sang US sa rehimen Marcos. Ginpangunahan sang mga progresibo nga orgnisasyon sa US ang mga protesta kag hublag sa siyam pa ka syudad sa US. Nagpatigayon man sang aktibidad ang mga organisasyong Pilipino sa Austrilia, Hong Kong, New Zealand, South Korea, Thailand, Japan, kag Canada.

Pagtorse sang kasaysayan

Kabahin sa tema sang mga kahublagan ang pagbuyagyag sa mga kabutigan kag pagpangtorse sang pamilya Marcos sa kasaysayan. Ginpakamaluot sang mga grupo ang pagpagwa sang memorandum sang Department of Education nga ginapamunuan ni Sara Duterte nga nagkakas sa pangalan nga Marcos sa pagtalakay sang diktadura sa kurikulum sa elementarya.

Magluwas diri, ginbuhi kag pilit man nga ginapatulon sang pamilya Marcos sa pumuluyo ang mga programa sang anay diktador pareho sang mga Kadiwa Store, Masagana 99 kag ang “rebranding” nga Bagong Pilipinas halin sa “Bagong Lipunan” sang iya nga amay.

Pareho sang ginalauman, wala nagtingog si Marcos Jr sa adlaw sang komemorasyon sang brutalidad sang iya amay. Wala sang huya pa nga naglunsar sang “pagbalik tan-aw sa maayo nga epekto sang laye militar” si Imee Marcos, upod ang anay heneral ni Marcos Sr para kontrahon ang kuno pagpang-guba sa ila pamilya.




Mga armado nga aksyon, ginlunsar sang BHB sa 5 ka prubinsya

ANOM KA ARMADO NGA aksyon ang ginlunsar sang mga Pulang hangaway sandig sa report sang Bagong Hukbong Bayan (BHB) sa nagligad nga semana. Kabahin sa mga armado nga aksyon nga ini ang pagpatuman sang rebolusyonaryong kahublagan sa pagpangapin sa kinaiyahan.

Sa Quezon, isa ka suldado sang 80th IB ang napatay kag duha ang napilasan sa armado nga aksyon sang BHB-Quezon sadtong Setyembre 27 sa Sityo Mararaot, Barangay Lumutan, General Nakar. Ang nasambit nga yunit ang halos duha na ka semana nga naga-operasyon sa lugar. Kabaliskaran ang insidente sa gindeklarar sadtong Pebrero nga “insurgency-free” ang General Nakar.

Sa Eastern Samar, ginpalukpan sang mga Pulang hangaway ang naga-operasyon nga tropa sang gintingob nga 4th Scout Ranger Battalion (SRB) kag 42nd IB sa Sityo Barayan, Barangay Pandol, Can-avid, Eastern Samar sadtong Agosto 23. Linong nga nakadikit sa naga-operasyon nga tropa sang militar ang mga hangaway sang BHB kag nagpalupok sang lima ka minuto bag-o nakabalos palupok ang mga suldado. Duha ka elemento sang 4th SRB ang napatay samtang tatlo ang napilasan. Pilit nga gintago sang militar sa publiko ang ila kapaslawan tungod gindeklarar na sini nga “insurgency-free” ang banwa sang Can-Avid.

Sa Oriental Mindoro, gin-atake sang BHB-Mindoro ang operasyon kwari sa tunga sang Suba Bongabong, Barangay Hagupit, Bongabong sadyong Setyembre 20 sang hapon. Ginparalisa kag ginsunog sang mga Pulang hangaway ang isa ka payloader nga ginagamit sa operasyon. Ang kwari ang ginapanag-iyahan sang mayor sang Bongabong nga si Elgin Malaluan. Sandig sa BHB, hugot nga pahanumdom ang aksyon militar sa mga nagaguba sa kinaiyahan sa bug-os nga isla.

Sa Western Samar, isa ka CAFGU kag isa ka aset sang militar ang gin-ambus sang mga operatiba sang BHB sadtong Setyembre 16 kag 17. Ang duha ang nakigbahin sa mga operasyon kombat sang Armed Forces of the Philippines (AFP) kag nagapanguna nga mga aset sa panilag nga lubos nakapahamak sa masa sa lugar.

Sa Bukidnon, gin-isnayp sang mga Pulang hangaway ang tropa sang 48th IB nga nagabantay sa isa ka tsekpoynt sa Barangay Cawayan sa Quezon sadtong Setyembre 13. Isa ka suldado ang naigo kag gilayon nga napatay.

Sadtong Setyembre 10, naka-engkwentro sang BHB-Bukidnon ang naga-operasyon nga tropa sang 89th IB sa Sityo Logdeck 6, Barangay Linabo, Quezon. Isa ka suldado ang kumpirmado nga patay kag isa ang napilasan base sa mga residente.




Mga mamumugon kag estudyante, nagapanawagan nga sukton ang pasistang militar! Duha ka pasunod nga hublag ang ginlunsar sang mga grupo sang pamatan-on kag mamumugon sa Metro Manila sadtong Oktobre 4 kag 5 para ipakamalaut ang pag-abdak kag padayon nga detensyon sa tatlo ka tanggol-tumandok sa Mindoro, amo man ang pagpatay sang mga pwersa sang estado sa organisador sang unyon nga si Jude Fernandez.

Bag-o sini, naglunsar sang abtik-rali ang pamatan-on sa atubang sang Camp Aguinaldo sa Quezon City sadtong Setyembre 23 para pasabton ang AFP sa mga kaso sang desaparesidos.

Kabataan kontra badyet sang pasismo kag korapsyon. Duha ka adlaw pagkatapos ginratsada ang pungsodnon nga badyet para sa 2024 sa Kongreso, nagprotesta ang mga estudyante sa pito ka unibersidad sa Metro Manila kag Iloilo City sadtong Setyembre 29 para ipakamalaut ini.

Nagprotesta man ang mga pungsodnon-demokratiko nga organisasyon sa atubang sang Kongreso sadtong Setyembre 26 agud lalison ang pagpagusa ni Sara Duterte sa pondo sang pungsod kag kontrahon ang pagpangayo niya sang confidential and intelligence funds.

Kinamatarung sang mga manunudlo, ipakigbato. Bilang pagdumdom sa World Teacher’s Day, naglunsar sang Unity Walk halin sa University of Santo Tomas tubtob Mendiola sa Manila sadtong Oktobre 5 ang ginatos ka manunudlo sa pagpanguna sang Alliance of Concerned Teachers. Ginaduso nila nga pataason ang sweldo sang mga manunudlo kag sabton ang mga kinahanglanon sang sektor sang edukasyon sa pungsod.

Kampuhan sang mangunguma sa Antipolo. Ginlunsar sadtong Setyembre 18 sang mga mangunguma sa idalom sang Pagkakaisa at Bukluran ng Magsasaka sa Nagpatong Inc ang isa ka semana nga kampuhan sa Sityo Nagpatong, Barangay San Jose, Antipolo City, Rizal. Katuyuan sang kampuhan nga iduso ang ila nga kinamatarung sa duta nga duha ka dekada na nila nga gina-ugmad. Kadungan ini sa dayalogo nga gusto nila iduso sa gubernadora sang prubinsya.

Samtang, nagprotesta kag nakigdayalogo man ang organisasyon sa mayor sang Antipolo City sadtong Oktobre 4.

Pagpawala-sala kay Palparan, ginkundenar. Nagprotesta sa atubang sang korte sa Malolos, Bulacan sadtong Oktobre 6 ang mga grupo sa tawhanon nga kinamatarung agud pakamalauton ang pagpawala-sala sini kay M/Gen. Jovito Palparan sa mga kaso nga kidnapping, iligal nga detensyon kag pagpanakit. Ang mga kaso nga ini ang ginpasaka sang mag-utod nga Raymond kag Reynaldo Manalo batuk sa berdugo nga heneral. Pagkagab-e, nagtigayon sang kasubong nga protesta sa Quezon City.

Ibasura ang himu-himo nga kaso batuk sa CERNET. Nagpiket sa atubang sang DoJ-Region 7 sadtong Setyembre 27 ang mga demokratikong organisasyon sa pagpanguna sang Bayan-Cebu samtang ginapamatian ang una nga imbestigasyon sa himu-himo nga kaso nga “terrorist financing” nga ginpasaka sang AFP batuk sa Community Empowerment Resource Network, Inc. (CERNET).




Pagpanghimulos kag masaker sa trabaho sa industriya sang panapton



Indi matago sang reaksyunaryo nga estado ang krisis sa empleyo sa padayon nga pagkadula sang mga trabaho sa pungsod. Sadtong Hulyo, indi magnubo sa 4.6 milyon Pilipino ang nalista nga wala, kulang sa trabaho ukon “nawad-an na paglaum” nga makakita sang trabaho sa sulod sang anom ka bulan. Tingkad ang krisis nga ini sa mga sona sang pamugon ukon export processing zone (EPZ), ilabi na sa subsektor sang pagmanupaktura sang panapton.

Sadtong Setyembre lang, gin-anunsyo sang Confederation of Wearable Exporters of the Philippines (CONWEP) ang pagkakas sang 6,000 mamumugon sa mga hilimuan sang panapton sa Bataan kag Cebu. Dugang sila sa masobra 10,000 nga ginkakas sa subsektor sadtong 2022. Ang mga mamumugon nga ini ang nagatrabaho sa dalagko nga dumuluong nga kumpanya nga nagahimo sang mga panapton para sa kilala nga mga tatak pareho sang Adidas, Juicy Couture, Gap kag iban pa.

Rason sang CONWEP, resulta ang pagsira sang mga pabrika sa pagnubo sang demand para sa panapton kag iban pa nga produktong tekstayl (sapatos, bag), ilabi na sa US nga nagapanguna nga merkado sang mga tinahi-Pilipinas. Hambal sini, indi malayo nga maglab-ot sa 8%-10% sa 270,000 mamumugon sa subsektor ang mawad-an sang trabaho tungod sa “hinay” nga pangkalibutanon nga demand. Ginabasul naman sang mga upisyal sang reaksyunaryo nga estado ang mga pagsira sa hambal nila “taas nga sweldo” sang mga mamumugon.

Isa sa mga mamumugon nga ini si Lisa, 45 anyos. Bag-o siya nakakas sadtong 2022, walo ka tuig siya nga nagtrabaho bilang manogpanahi sa isa ka pabrika sa Cavite. Kabahin sa mga gintahi niya ang mga panapton para sa tatak-US nga kumpanyang Candies, Macy kag Jennifer Lopez. Upod niya nga nawad-an sang trabaho ang masobra 1,000 pa ka mga mamumugon, kung sa diin katunga mga kababainhan. Wala sila sang may nabaton nga separation pay ukon anuman nga benepisyo sang gulpi nga ginsirado ang pabrika.

Sa bug-os nga panahon sang pagtrabaho ni Lisa, nagsaka lang sang ₱86 ang iya nga sweldo halin ₱315 sadtong 2017 padulong ₱401 sadtong 2022 (ukon sa abereyds nga ₱10.75 kada tuig). Wala siya sang may nabaton nga iban pa nga benepisyo magluwas sa minimum nga gintalana sang estado.

Sa hilimuan, wala pahuway ang mga mamumugon nga kasubong niya. Masami nga nagalagas sang oras ang tigdumalahan para likawan nga maka-obertaym nga lapaw sa duha ka oras. Mansig-mansig ang mga mamumugon sa pagbakal kag pagdala sang de-klip nga electric fan para makaginhawa sila tungod sa kakulang sang bentilasyon kag masyado ka init nga pabrika. Wala sila regular nga pahuway magluwas sa pagkaon sang panyaga.

Regular nga mamumugon kag inadlaw ang pagpasweldo kay Lisa pero may yara siya sang kota sandig sa “linya” sang produksyon (pagtahi sang pako, kwelyo kag iban pa). Masami, ginatalana ang kota sa 7,000 panid kada adlaw. Kung indi niya ini malab-ot, gina-akigan siya kag ang iban pa nga yara sa iya nga “linya.”

Pagkalugi ang ginhatag nga rason sang kapitalista sa pagkakas sa mga mamumugon. Pero wala ini nagsira. Sining 2023, nakapaskil pa sa internet ang bakante nga mga pwesto sa mga pabrika sini, kabahin na sa Cavite kag Las Piñas.

Nagbato ang unyon nga ginpatapuan ni Lisa kag nagpasaka sang kaso nga iligal nga pagkakas kag pagbungkag sa unyon. Wala ini sang resolusyon tubtob subong. Samtang, wala pa sang may nakita nga bag-ong trabaho si Lisa kag mga kaupod niya, 11 ka bulan matapos sila nga ginkakas.

Sa mga kaso sang kaksanay sa Bataan kag Cebu, indi malipod sang dumuluong nga mga kapitalista kag lokal nga upisyal nga indi lubos nga nagsira ang kumpanya. Ginbalhin lang sang mga ini ang ila mga operasyon sa iban nga pungsod kung sa diin mas manubo ang gasto sa produksyon.

Indi tayuyon nga naganubo ang pangkalibutanon nga demand para sa panapton, pareho sa ginangasal sang CONWEP sadtong 2022. Sa pagkamatuod, nagtaas sang 14% ang eksport sang subsektor sa Pilipinas sa una nga katunga sang tuig, halin $1.009 bilyon padulong sa $1.155 bilyon.

sa US, ginalantaw nga magataas ang demand para sa panapton sang 2.82% kada tuig sa masunod nga lima ka tuig. Sandig sa mga analista, “dinalian” lang ang pagnubo sang demand nga nabatyagan sadtong panahon sang pandemya nga tuga sang mga problema sa suplay kag transportasyon. “Optimistiko” sila nga magataas ang subsektor tuga sang online shopping kag pagtaas sang demand sa bag-o nga mga merkado.

Nangin kinaiya sang dumuluong nga mga kapitalista ang “idagdag” ang mga Pilipinong mamumugon sa handum nga pagamayon ang gasto sa produksyon kag pagkamol sang mas dako pa nga ginansya. Daw kasubong nga ginapapili sang mga kumpanya ang mga mamumugon: makakas sa trabaho, ukon antuson ang mala-ulipon nga sweldo kag indi makitawhanon nga mga kundisyon sa pamugon. Ang mga pagtinguha sang mga mamumugon nga pataason ang ila estado sa pangabuhi, pareho sang pagduso sang makatarunganon nga dugang-sweldo kag pag-unyon, ang ginasugata sang iligal nga mga kaksanay, pagpangbungkag sang unyon kag iligal nga pagsira sang mga pabrika.




Kaksanay kag atake sa unyon sa Nexperia, ginabatuan

Asud-asod nga hublag ang ginlunsar sang mga mamumugon sa Nexperia Philippines agud batuan ang kaksanay kag mga atake sang maneydsment sa unyon, kag pangapinan ang ila kinamatarung sa trabaho.

Ang Nexperia Philippines ang subsidaryo sang kumpanya nga Nexperia nga nakabase sa The Netherlands. Nagamanupaktura ini sang mga semiconductor sa mga pabrika sini sa Europe, Asia kag US. Sadtong 2022, naglista ini sang $2.36 bilyon kabilugan nga rebenyu, nga mas taas sang 10.7% kumpara sa nauna nga tuig.

Nagdako man ang nabaligya sini nga mga produkto sang 12%. Dako ang ginalauman sini nga pagtaas sa masunod nga tuig, ilabi pa nga nagaserbe ang mga produkto sini sa wala katapusan nga pagsangkad sang kinahanglanon para sa teknolohiya sa bug-os nga kalibutan. Sadtong 2022, dugang ini nga namuhunan agud pasangkaron ang kapasidad sang mga pabrika sini sa Europe kag mga assembly line sa Asia. Pamatuod sini, nagdugang ini sang 1,000 bag-o nga mamumugon sa amo nga tuig.

Sa tunga sini, wala untat ang pagmaniobra sang kumpanya para panubuon ang gasto kag magkamol sang nagadako pa nga ginansya. Sa sini nga rason ginsira sang kumpanya ang Sensors Department sa pabrika sini sa export processing zone sa Cabuyao, Laguna kag ginplano nga kakson ang 495 mamumugon. May mga apektado nga mamumugon nga napilitan nga magbaton sa tanyag sang maneydsment nga “boluntaryong magretiro,” ilabi na ang mga kontraktwal nga kasan-o lang nangin regular. Ini samtang ginapakigbato sang unyon ang pag-absorb ukon pagbalhin sang mga mamumugon nga nawad-an sang trabaho sa iban nga departamento.

Liwat nga naglabaw ang kapintas sang kumpanya sang ginpalab-ot sini sa unyon sadtong Setyembre 22 ang pagkakas sa walo pa ka mamumugon, kabahin ang tatlo ka upisyal sang unyon. Sa tunga ini sang “internal hiring” nga nagakahulugan nga may mga bakante pa nga pusisyon sa kumpanya. Paglapas ini sa probisyon sa nagaluntad nga collective bargaining agreement nga “last in, first out” ukon ang ulihi nga gin-empleyo ang una nga makakas. Permanente ang pusisyon sang tatlo ka upisyal gani indi sila pwede nga basta na lang kakson. Para hatagan rason ang pagkakas, tuso nga gingamit sang kumpanya nga basehan ang attendance sang nasambit nga mga upisyal kag gindeklarar sila nga “not in good standing” bisan wala sila sang may ginlapas nga pagsulundan.

Nahibaloan sang mga mamumugon nga gusto lang sang Nexperia nga kakson ang regular nga mga mamumugon para makakinot kag paluyahon ang ila nga unyon. Natalana ini nga mag-atubang sa panibag-o nga serye sang negosasyon sa masunod nga tuig.




Unyon sa Laguna, daog sa eleksyon. Nadaog sang militante kag pungsodnon nga unyon nga Panadero sang Philfoods Fresh Baked Product Inc-OLALIA-KMU ang eleksyon sadtong Setyembre 22 para mangin tiglawas sang mga mamumugon sang paktoryahan. Nakakuha sang 295 nga boto ang unyon sa kabilugan nga 341 boto batuk sa peke nga unyon nga gintukod sang NTF-Elcac kasabwat ang kumpanya. Bilang pagselebrar, nagtililipon ang mga unyonista sa atubang sang paktoryahan sa Barangay Mamplasan, Biñan. Nagdaog ang unyon sa tunga sang pagpang-ipit kag pagpang red-tag sang pulis kag NTF-Elcac sa mga upisyal kag miyembro sini. Ang Philfoods Fresh Baked Products Inc ang utod nga paktoryahan sang Gardenia Bakeries, isa ka kumpanya nga Malaysian.

Ululupod nga hublag sa Fuji Electric sa Laguna. Serye sang mga ululupod nga hublag sa sulod kag gwa sang paktoryahan ang ginlunsar sang mga unyon nga Fuji Electric Phils. OLALIA-KMU sadtong Setyembre agud pulpugon ang kumpanya sa padayon nga pagpangbarat sini sa ila sweldo sa ginapatigayon nga negosasyon para sa CBA. Tubtob ₱20-₱25 lang ang tanyag sang maneydsment sa pihak sang wala sini pagdugang sa sweldo samtang minilyon ang nakamol sini nga ginansya sa nagligad nga tatlo ka tuig.

Unyon sa Subic, naghulag para sa CBA. Naglunsar sang ululupod nga hublag ang mga mamumugon halin sa Samahan ng mga Manggagawang Nagkakaisa sa Umicore Specialty Chemicals Subic sadtong Setyembre 16 para pakamalauton ang pila ka bulan nga wala pag-idog sang negosasyon para sa bag-o nga CBA. Ang Umicore ang isa ka kumpanyang Amerikano nga ginatantya nga nagaganar sang €1,020 milyon (₱60.8 bilyon) subong nga 2023.




8, ginpatay sang AFP sa isa ka adlaw

Walo ka indibidwal ang brutal nga ginpatay sang Armed Forces of the Philippines (AFP) sa mismo nga adlaw nga gindumdom ang ika-51 anibersaryo sang deklarasyon sang laye militar sadtong Setyembre 21. Lima sa ila ang hors de combat kag tatlo ang sibilyan. Sadto naman Setyembre 29, ginpatay sang mga pwersa sang estado ang isa ka organisador sang kahublagan sang mamumugon sa Rizal.

Sa Masbate, napatay sa pagpaniro sang mga suldado kag elemento sang CAFGU ang mag-asawa nga Jover “Dodo” Villegas, 40, kag Aimee Villegas nga taga Sityo Basak, Barangay Luna, Placer. Ginpagwa sang militar nga mga katapo sang Bagong Hukbong Bayan (BHB) nga napatay sa engkwentro ang duha. Nakakas ang mata ni Jover sa kadamuon sang igo sang bala sa iya nawong.

Sa Negros Occidental, ginmasaker sang 47th IB ang anom ka indibidwal nga sakay sang traysikol kag nagabyahe sa Sityo Lubi, Barangay Tabugon, Kabankalan City. Ginpatay sa insidente ang lima ka hangaway sang BHB nga indi armado kag wala sa posisyon nga magbato, kag ang ila sibilyan nga drayber.

Mga medic sang BHB sila ni Bobby Pedro (Ka Rekoy), Mario Mullon (Ka Goring), kag Janice Flores (Ka Joyce). Naka-medical leave naman ang mag-asawa nga Alejo de los Reyes (Ka Bravo) kag Melissa de la Peña (Ka Diane) nga sadto 6 ka bulan nga nagabusong. Kilala ang sibilyan nga drayber sang traysikol nga si Robin Gaitan.

Sa Binangonan, Rizal, gintiro sang mga pulis sa sulod sang iya ginadayunan nga balay si Jude Fernandez, beterano nga organisador sang Kilusang Mayo Uno. Ginpagwa siya nga “nagbato” bisan nga indi siya armado.

Pag-aresto. Indi makatarunganon nga gin-aresto sang mga pwersa sang estado sa himu-himo nga kaso si Michael Eraña, 46, sa Barangay Nilumisu, Echague, Isabela sadtong Setyembre 21. Ginapagwa nga nakakumpiska sa iya sang mga pusil, bala, granada kag kagamitan militar.

Pagpang-ipit. sadtong Agosto, nakabaton ang Community Empowerment Resource Network (CERNET), Inc. sang Central Visayas sang subpoena (pagpatawag) halin sa Department of Justice kaangot sa kaso sang “terrorist financing” sang 27 indibidwal nga daan kag sa subong sini nga mga upisyal kag istap. Gin-upod sa kaso si Jaime Paglinawan, presidente sang AMA Sugbo-KMU, nga kaangot nga organisasyon sang CERNET.

Kadungan sini, “ginbisita” kag gin-ipit sang mga pulis sadtong Setyembre ang duha ka mamumugon sa tabon sang Executive Order 23 nga nagtukod sang kuno komite nga magapasiguro sa kinamatarung sang mga mamumugon nga mag-organisa.

Pagpamomba. Perwisyo ang tuga sang duha ka adlaw nga pagpamomba sang 2nd IB kag 5th Field Artillery Battalion sa mga bukid sang Bagulayag, Uac kag Irong-irong sa Uson, Mobo kag Milagros sa Masbate. Indi magnubo sa 46 ka sulit nga ginkanyon sang AFP ang lugar sadtong Setyembre 23-24.

Pagpaniro. Nagpaulan sang bala ang mga suldado sang 2nd IB sa dulunan sang mga banwa sang Cataingan kag Palanas sa Masbate sadtong Setyembre 29. Nagtuga ini sang kahadlok sa mga komunidad, ilabi na sa mga estudyante kag manunudlo.

Napwersa nga magkansela sang klase ang mga eskwelahan sa mga apektado nga barangay.




Mga kaso sang pag-abdak kag pilit nga pagkadula, nagalala

DUGANG SA NAGADAMO nga biktima sang pag-abdak kag sikreto nga detensyon sang rehimen Marcos ang lima ka indibidwal sa separado nga insidente sadtong Setyembre.

Gin-abdak sang mga pwersa sang 4th IB sadtong Setyembre 19 sila ni Job Abednego David, Peter del Monte kag Alia Encela sa Sityo Malaglag, Barangay Lisap, Bongabong, Oriental Mindoro.

Naga-imbestigar sadto ang tatlo sa mga pagpamomba kag panganyon sang 203rd IBde sa lugar sadtong Abril. Ginahibalo man nila ang epekto sang pagkwari sang armour rock sa gagmay nga mangunguma kag manog kopras sa banwa sang Bongabong.

Sadtong Oktobre 4, 16 ka adlaw matapos sila gin-abdak, nakumpirma sang mga grupo sang tawhanon nga kinamatarung nga uyat sila sang 203rd IBde kag ginbilanggo sa kampo militar nga wala sang napasaka nga kaso.

Samtang, duha ka indibidwal ang gin-abdak sa Barangay bantug, Gabaldon, Nueva Ecija sa tunga-tunga sang ala-1 kag alas-2 sang kaagahon sadtong Setyembre 29. Ulihi nga nakita sang mga residente sang nasambit nga barangay sila ni Norman Ortiz kag Lee Sudario nga pwersahan ga ginapasakay sa isa ka van sang kalalakin-an nga naka-uniporme nga suldado. Nakapalagyo ang isa pero nadakop man kag ginguyod pabalik sa van. Sadtong Nobyembre 2022, gin-akusaran sang mga pulis si Sudario nga naglapas sa Anti-Terrorism Act. Pareho nga naka-angkon sang tayuyon nga pagpang-ipit ang mga pamilya sang duha bag-o ang pag-abdak.

Sa Eastern Visayas, nabalita kasan-o lang nga may yara sang indi magnubo sa 10 ka indibidwal ang biktima sang pag-abdak kag sikreto nga detensyon sang Task Force Storm kag 8th ID sa idalom sang rehimen Marcos.

Ginapatihan nga nahunong ang mga biktima sa kampo sang 8th ID sa Barangay Maulong, Catbalogan.

Kabahin sa mga sikreto nga ginbilanggo ang duha ka bag-o nga iloy nga sila ni Mariel Rebato kag Monica Ogacho kag ila mga bag-o bun-ag nga bata.




Pamatan-on sa Naga City, target sang pagpamigos sang 9th ID



Kasubong nga hitabo sa panahon sang diktadurang Marcos Sr ang pagpang-ipit kag intimidasyon sang mga ahente sang 9th ID sa mga tigpamahayag pangkampus sang isa ka unibersidad sa Naga City sadtong Setyembre 21.

Nagahulat ang mga estudyante sa pagsugod sang hublag-protesta sang palapitan sila sang mga suldado kag ginyaguta sa ila pagpakigbahin sa rali. Ginpilit sang mga berdugo nga kuhaon ang personal nila nga impormasyon.

Indi na ini bag-o sa palakat sang 9th ID sa Naga City. Sa pagkamatuod, sadtong Setyembre lang, indi magnubo sa lima ka pamatan-on kag estudyante ang “ginbisita” sang mga suldado. Pare-pareho ang iskrip sang mga ahente sang estado: indi magtambong sa rali kag aktibismo para makalikaw sa “CPP-NPA.” Sampaw-sampaw nga mga kinamatarung sa pribasiya, batuk sa profiling kag kahilwayan sa pagpadayag ang ginlapas kag gintapak sang mga suldado sa mga kaso nga ini.

Pagbusal sa kritikal nga pagbalita

Pinakaulihi nga kaso ang intimidasyon sa mga tigpamahayag sang The DEMOCRAT, pamantalaan pangkampus sang University of Nueva Caceres. Gingamit sang mga suldado ang mga upisyal sang barangay para “imbitahan” kag “estoryahon” ang duha ka tigpamahayag sadtong Setyembre 22 nga wala sang anuman nga basehan. Ginhana pa sang mga suldado nga kuhaon ang ila mga personal nga impormasyon halin sa kapitan sang barangay. Isa pa ka istap sang dyaryo ang “gin-imbitahan” bag-o sini.

Ginpatawag man sang mga suldado ang punong patnugot sang thePILLARS, pamantalaan sang mga estudyante sang Ateneo de Naga University (AdNU), sadtong Setyembre. Sugod sang Hulyo 15 tubtob Setyembre 3, nasulat sang pamantalaan ang tatlo ka insidente sang pagsarbeylans, red-tagging kag interogasyon batuk sa daan kag sa subong nga mga istap.

Nakahibalo ang mga tigpamahayag pangkampus nga ang mga pagpang-ipit nga ini ang pagpangbusal sa kritikal nga pagbalita.

Pagpanginbabaw sang militar sa mga barangay

Agud nga ipton ang mga pamatan-on, ginkabig sang mga heneral kag upisyal militar ang sibilyan nga burukrasya- mga kapitan kag kagawad sang barangay- nga mga tinawo sang militar sa mahigko nga gyera kontra-insurhensya. Hilway ini nga nahimo sa balayon sang “whole-of-nation” approach sang National Task Force-Elcac. Ginpaidalom ang mga upisyal sang barangay sa paghari militar. Sin-o man ang mamalabag ang gina-akusaran nga tagasuporta sang rebolusyonaryong kahublagan kag ginaduot.

Sa Naga, nagserbe nga pulonduhan sang mga suldado ang mga barangay hall sa panahon nga nagalunsar ini sang Retooled Community Support Program kag “paglektyur” sa mga pamatan-on. Ginapapagwa ang barangay sang mga dokumento para ipatawag ang mga ginadudahan nga may kaangtanan sa rebolusyonaryong kahublagan. Ginagamit man sila para ma-profile ang ila nasakupan kag panilagan ang mga ini.

Berdugo sang Bicol

Ginpangunahan sang 9th ID ang kampanya nga pagpanumpo sa mga pamatan-on kag pumuluyo sa bug-os nga rehiyon sang Bicol. Sugod Hulyo 2022 tubtob Agosto 2023, nalista ang kabilogan nga 160 ka kaso sang paglapas sa tawhanon nga kinamatarung sang nasambit nga dibisyon. Kabahin sa mga kaso nga ini ang 27 ka ekstrahudisyal nga pagpatay kag 47 ka iligal nga pag-aresto kag detensyon.

Nagapondo ang yunit sa banwa sang Pili, katupad sang banwa sang Naga City. Nagatindog nga kumander sang 9th ID sa subong si Major General Adonis Bajao nga amo man ang hepe sang Joint Task Force Bicolandia.

Katimbang sang dibisyon nga ini sa pagsabwag sang kahadlok sa mga prubinsya sang Camarines Sur kag Catanduanes ang 83rd IB nga nagapondo sa banwa sang Tigaon. Nahulom sa dugo sang mga sibilyan nga ginpatay ang rekord sang nasambit nga batalyon. Masami nila nga rason nga kuno mga hangaway sang BHB ang ila mga biktima bisan sa pihak sang lapnagon nga pagpanginwala sang mga himata kag kakilala.

Sugod 2018, indi magnubo sa 30 ang ekstrahudisyal nga ginpatay sang nasambit nga batalyon sa mga prubinsya sang Camarines Sur kag Catanduanes. Nakalista man sang indi magnubo sa 171 ka kaso sang nagkalain-lain nga porma sang paglapas sa tawhanon nga kinamatarung ang batalyon halin sang 2018 tubtob subong.

Sugod sang ginpatuman ang Memorandum Order No 32 sa Bicol sadtong 2018, mas nangin agresibo ang nasambit nga batalyon sa paglunsar sang gyera kontra-insurhensya kabahin na ang militarisasyon sa mga syudad pareho sang Naga City.




Sa malip-ot nga pulong

